
Ko hea te fai ma e palota vefea 
i te 2026

Fakamautinoa ko koe kua lehitala ma ko o 
fakamatalaga e fetaui ma na aho nei.
Ke palota i te Faigā Palota Fakamua 2026, ko koe e tatau ona 
lehitala kae ko heki tā te valuapo, Aho Hā 25 Oketopa. Ko koe e 
hē mafai ke lehitala pe fakahako o fakamatalaga kafai e kimata te 
palota i te Aho Gafua 26 Oketopa.

Ko koe e tatau ke lehitala kafai koe kua 18 o tauhaga pe ova atu te 
matua, he hitiheni Niu Hila pe he tino nofo tumau mo na mafuaga 
faka faigā palota, ma kua nofo i Niu Hila mo he 12 mahina hohoko 
pe hilia atu i he vaitaimi o to olaga.

Ko koe ko he tino nofo tumau i na mafuaga tau ki na faigā palota 
kafai ko koe kua taga ke nofo i Niu Hila i lalo o te Tulafono ma ko 
koe e he manakomia ke fano kehe i loto o he vaitaimi patino.

Lehitala, hiaki ma fakamautinoa o 
fakamatalaga i te neti

Ko te lehitalaga ko he vaega e hē fakatino e koe fakafokotahi. 
Ko koe e tatau ona fakamautinoa ko tau lehitala e fetaui ma na 
aho fakaonaponei ke tapena ai koe ke palota.

E faigofie ke lehitala, hiaki pe fakamautinoa o fakamatalaga i luga 
o te neti i te vote.nz i te fakaaogaga o to laihene kave tavale, tuhi 
malaga Niu Hila pe ko te RealMe kua fakamaonia ai koe.

E mafai foki koe: 
•	 vili ki te 0800 36 76 56 ke fehili mo he pepa lehitala, pe
•	 meli to igoa ma to tuātahi ki te 3676 ke lafo atu hau pepa 

lehitala i te meli.

Ko tau pepa EasyVote

Kafai ko koe e lehitala i mua o te aho Hā 4 Oketopa, e lafo atu tau 
pepa EasyVote.

Kafai na tuku mai e koe tau imeli, e maua e koe tau pepa EasyVote 
i te imeli.

Kafai e ia te ki matou oioti to tuātahi, e maua e koe i te meli.

Kafai ko koe e i te lola e hē fakailoa, e lafo atu tau pepa palota 
i te meli.

Ko tau pepa EasyVote e fakafaigofie ma vave ai tau palota.

Ko koe e mafai ke palota aunoa ma hau pepa venei, kae e ono 
mafai ke mataloa ai i te koga palota.

Kafai ko koe e lehitala i tua atu o te Aho Hā 4 Oketopa kae i mua o 
te valuapo, Aho Hā 25 Oketopa, e hē maua hau pepa EasyVote.

Ko afea ma fea e palota ai

Ko koe e hē manakomia ke fakatali ke pā ki te aho palota oi 
palota ai.

Tatalagia na palota: Aho Gafua 26 Oketopa

Tapunia na palota: 7 i te afiafi o te aho palota,  
Aho Tonai 7 Novema

Ko na koga palota e tatala mai te Aho Gafua 26 Oketopa ki te Aho 
Tonai 7 Novema.

E maua e koe na fakamatalaga agai ki na koga palota fakatahi ai 
ma na aho ma na itula e tatala ai i luga o te vote.nz pe ko te vili ki 
te 0800 36 76 56.

I te aho palota, Aho Tonai 7 o Novema, ko na koga palota uma e 
tatala mai te 9 i te taeao ki te 7 i te afiafi. 

Ko tau taki ke palota 

E manakomia ni 
ietahi fakamatalaga?

•	 Ahia te vote.nz
•	 Vili ki te 0800 36 76 56

Ko na fakamatalaga agai ki te lehitala ma 
te palota e maua foki i ietahi gagana ma e 
maua ina tulaga ienei i vote.nz

Tuku atu na fakamatalaga ienei ki to kāiga 
ma au uō ma fehoahoani kiei ke tapena 
ke palota.

E vefea o na palota

Kaumai tau pepa EasyVote

Kave tau pepa EasyVote pe ko tau pepa palota ma koe 
ona e fakafaigofie ai ke palota vave. 

Kafai na maua tau pepa EasyVote i te imeli, ko koe e 
mafai ke kaumai tau mahini (telefoni) ma fakaali mai ai.

Kafai e fofou koe kiei, e ke mafaia tuku mai i te neti, 
lolomi pe puke he ata o tau pepa tena kae ko heki fano 
koe ki te koga palota.

Ko tau pepa EasyVote e iei ai o fakamatalaga ma ko koe 
oioti te mafai ona ke fakaogāgia.

Ko koe e mafai ke palota pea kafai e hē ia te koe tau pepa EasyVote ka 
fano koe oi palota.

E iei te tino i te koga palota e mafai ke 
fehoahoani atu

Ko te kaufaigaluega i te koga palota e fakaali atu te mea e fai ma ko fea 
te fano kiei.

Palota i te palota fakamua

I he faigā palota fakamua, e lua au palota e maua – ko he palota pāti ma 
he palota fakaitūmālo.

Ko tau palota pāti
Ko tau palota pāti e mo te pāti politiki e fia hapoti koe kiei

Ko te palota tenei e lahi tonu ai te aofaki o na nofoa e maua e na pāti 
politiki takitahi i te Palemene. Ko na pāti e lalahi a latou hea i te palota 
e lalahi foki a latou nofoa e maua i te Palemene.

E mafai ke filifili e koe mai te lihi e tahi o na pāti politiki e tuha pe ko 
koe e i te lola lauaitele pe ko te lola Māoli.

I loto o tau pepa palota, tuku he tiki ki tafa o te pāti politiki 
kua ke filifilia.

Ko tau palota fakaitūmālo
Ko tau palota fakaitūmālo e filifili ai e koe te hui e fofou koe ke kavea 
ma hui o te Palemene (MP) mo te koga e nofo ai koe.

Kafai ko koe e i te lola Māoli, ko koe e palota ki he hui e tū mai i he 
itūmālo Māoli.

Kafai ko koe e i te lola lauaitele, ko koe e palota ki he hui e tū mai i he 
itūmālo fakalauaitele.

I loto o tau pepa palota, tuku he tiki ki tafa o te igoa o te hui e fofou koe 
ke hui e ia te koga e iei ai koe. Ko te hui e lahi ana palota e kavea ma hui 
o to itūmālo.

Ko te vāega tenei 
o na palota pāti

Ko te vāega foki ia  
o na nofoa i te 

Palemene

Tuku tau pepa palota ki loto o te 
puha kua tuku atu

Ma kua uma ai — ko koe kua palota!

E hē mafai koe ke fano  
ki he koga palota?
Kafai ko koe e hē mafai ke pā ki he koga palota, 
fakatakitakiga, ona ko he tauale, kua matua ma e hē katoatoa te 
malohi, e mafai ona maua e koe he fehoahoaniga ke palota ai.

Kafai ko koe e i he fale tauhi tino matutua, ko te Pule Fakahoa o 
to itūmālo e logo atu ki te fale tauhi e iei ai koe ke fakatonu na 
tautuaga faigā palota.

Kafai ko koe e hē mafai ke pā ki he koga palota ona ko koe e i te 
falemai, e mafai e hau uō pe ko ho kaiga ke kavatu au pepa palota 
mai te Aho Gafua, 26 o Oketopa.

Hakili ni ietahi fakamatalaga i te vote.nz pe vili ki te 0800 36 76 56 
ke talanoa agai ki au filifiliga.

Palota mai fafo
Kafai ko koe e i Aotearoa Niu Hila ka kimata na 
palota i te Aho Gafua 26 Oketopa, e faigofie te palota kae ko heki 
fano koe.

Kafai ko koe e palota mai i fafo, ko koe e tatau ona lehitala kae ko 
heki tā te valuapo, Aho Hā 25 Oketopa (taimi Niu Hila). E mafai koe 
ke lehitala pe fakamautinoa o fakamatalaga i te vote.nz

E mafai koe ke palota mai i fafo mai te Aho Lulu 21 Oketopa ki te 7 i 
te afiafi, Aho Tonai 7 Novema (taimi Niu Hila).

Ko te auala faigofie ma vave ke palota mai fafo ko te tuku ifo o au 
pepa palota i te neti ma fakatumu ma toe fakaliliu ki te vote.nz

E mafai koe ke palota i he koga palota i fafo. He lihi o na koga 
palota i fafo ka maua tena i te vote.nz

Kafai ko na auala ienei e hē talafeagai ma koe, fakamolemole imeli 
ki te overseas@vote.nz pe vili ki te +64 9 909 4182 (e ono iei ni 
tau fakavāomalo) mo ni fehoahoaniga.

E manakomia he fehoahoaniga ke 
 faitau pe maaka au pepa palota?
E mafai e hau uō, kāiga, pe ko he tino faigaluega i te 
koga palota ke fehoahoani atu ke faitau pe maaka tau pepa palota. 
Ko te tino tena e mafai ke:

•	 fanatu ki tua i te koga palota ma koe

•	 faitau atu na kupu ma na fakamatalaga i na pepa palota

•	 maaka te pepa palota mo koe kafai ko koe e fehili ki ei.

E hē mafai e ki latou oi lea atu pe ko ai te tatau ona palota koe kiei.

Kafai ko koe e tauaho, hē katoatoa te kikila pe faitauale o 
te tino e hē ke mafaia ai ke maaka au pepa palota aunoa ma 
he fehoahoaniga, ko koe e mafai ke palota kui i te telefoni 
fakaleo kupu.

Ko koe e tatau ona lehitala ke fakaaogā tenei tautuaga. 
Ko koe e mafai ke lehitala mai te aho 5 Oketopa i te vili ki te 
0800 028 028 ma lolomi te filifiliga 1 ke lehitala ai pe imeli ki te 
dictation@vote.nz

Ahia te vote.nz mo ni ietahi fakamatalaga e uiga ki tenei tautuaga.


